
Mál nr.  91/2012 
M 
og 

vátryggingafélagið X. v/ frítímaslysatryggingar. 
 

Ágreiningur um bótaskyldu er kona féll á skíðum og slasaðist. 
 
Gögn. 
45. Málskot, móttekið .3.2012, ásamt fylgigögnum. 
46. Bréf X, dags. 12.3.2012. 
 
Málsatvik. 
Hinn 8.2.2011 var M á skíðum á Ítalíu.  Féll hún þá á skíðunum og hlaut samfallsbrot á 
hrygg.  M hafði í gildi frítímaslysatryggingu hjá vátryggingafélaginu X og í tilkynningu 
til félagsins 25.2.2011 mun M hafa lýst atvikum svo:  „Var á skíðum og datt, fékk högg 
upp hryggjarsúluna með þeim afleiðingum að hryggjarliður lumbar 1 brotnaði.“  Í 
málskoti lýsir M málsatvikum nánar á þann veg að hún hafi óvænt farið út úr braut á 
skíðum og ekki náð beygju.  Þegar hún hafi ætlað að komast inn í brautina aftur hafi 
skyndilega verið um að ræða 1,5 m brún niður á brautina.  Hafi hún lent á brautinni 
standandi en fallið síðan með fyrrgreindum afleiðingum. 
 
X hefur hafnað bótaskyldu úr slysatryggingunni þar sem ósannað sé að skyndilegur 
utanaðkomandi atburður hafi valdið tjóni M.  Í því sambandi telur félagið orsök fallsins 
óljósa, en jafnvægismissir á skíðunum sé mögulega skýringin, en ekki hafi verið sýnt 
fram á að jafnvægismissinn sé að rekja til einhverra annarra atvika en innri orsaka í 
líkama M. 
 
Álit. 
Samkvæmt gr. 4.1 í skilmálum slysatryggingarinnar greiðir félagið að nánari skilyrðum 
fullnægðum bætur vegna slyss sem vátryggður verður fyrir í frístundum, við 
heimilisstörf, skólanám eða almennar íþróttaiðkanir.  Með hugtakinu „slys“ í 
skilmálunum er einkum átt við skyndilegan utanaðkomandi atburð sem veldur 
meiðslum á líkama þess sem vátryggður er og gerist án vilja hans. 
 
Eins og M lýsti atvikinu í upphaflegri tilkynningu sinni til X þá datt hún er hún var að 
renna sér á skíðum og hlaut við það samfallsbrot á hrygg.  Ekki verður um villst að M 
varð fyrir meiðslunum við skyndilegan utanaðkomandi atburð.  Af hálfu X hefur ekki 
verð sýnt fram á að fallið megi rekja til innri veikleika í líkama M þannig að slysið verði 
ekki rakið til utanaðkomandi atburðar.  Ekkert í gögnum málsins styður þær vangaveltur 
X að slysið hafi mögulega hlotist af völdum jafnvægismissis sem megi rekja til 
sjúkdómseinkenna eða annars kona veikleika í líkama M.  Tjón M telst því bótaskylt úr 
slysatryggingunni. 
 
Niðurstaða. 
M á rétt á bótum úr frítímaslysatryggingu hjá X vegna slyss sem hún varð fyrir á skíðum 
8.2.2011. 
 

Reykjavík,  30. mars 2012. 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


